
Skjal 4

Veðseting av veiðuloyvum

Ein trupulleiki, sum ger tað trupult at tillaga flotan er, at tað ikki ber til at veðseta veiðuloyvir, hóast hesi kunnu handlast. Í verki fer handil við veiðuloyvum fram við at partabrøvini í felagnum, sum eigur skip og hevur veiðu​loyvi, verða seld. Tað er ein sannroynd, at tann materielli parturin av handlaðu ognunum ofta er minni parturin av keypsvirðinum. Restin – tvs. veiðuloyvið – er sostatt stívari helmingurin av keypsvirðinum.

Trupulleikin er, at til ber ikki at útvega fígging úr peningastovnum til tann partin av keypsvirðinum, sum er immateriellur – nevniliga veiðuloyvið, tí loyvt er ikki at veðseta hetta fyri lánið. Tískil er tað bert teimum ”beskorið” at keypa veiðurættindi í dag, sum sjálvi annaðhvørt hava munandi reiðan pening at leggja á borðið, ella hava aðrar ognir at veðseta fyri fíggingina. Tann – ella tey, sum ikki hava tílíkar møguleikar, eru í dag avskorin frá at gagnnýta ”fólksins ogn”.

Summi argumentera við, at pantseting av veiðiloyvum førir við sær hægri prísir á loyvum. Í tann mun at eftirspurningurin eftir veiði​rættin​d​um er “kunstiga lágur”, tí kravið til reiðan pening er so høgt at bert fáum er unt at bjóða, kann hetta vera rætt. Um ein ikki kann pantseta loyvi, so vera tað bara tey, sum hava gjaldføri/ráð, sum kunnu fáa fatur á loyvum. Men prísstøðið á veiðuloyvum í dag ber ikki bráð av, at vera “kunstiga lágt” – so tað er ikki okkara fatan, at loyvi at pantseta veiðuloyvi hevði ført til munandi príshækkingar á veiðu​loyv​um. Prísirnir eru í dag – uttan veðseting – longu á einum sera høgum støði – av tí einfaldu orsøk, at fiskiskapurin er góður og fiskaprísirnir høgir! Og tað eru fyrst og fremst hesir faktorar, og ikki hvørt veðseting er loyvd ella ikki, sum avgera prísin á veiðuloyvum.

Marknaðarbúskaparligi prísurin á einumhvørjum aktivi – eisini eitt nú veiðurættindum, á einum fríum marknaði, er tengdur at forvæntaða nútíðarvirðinum av avkastinum. Og ein av týðandi para​metru​num, sum avgera forvæntaða nútíðarvirðið er, hvussu dugnaligur viðkomandi er at skipa ein effek​tivan rakstur, í mun til hini, ið bjóða upp á sama aktiv. Tískil kunnu metingarnar av prísinum vera ymiskar frá persóni til persón. Júst tí er tað sera umráðandi, at ikki tilvildarligar gjald​føris​av​mar​kingar avgera hvør hevur møguleika at bjóða, og tískil hvør sleppur at gagnnýta veiðu​ræt​tin​di​ni. Tær kunnu vera við til at forða fyri, at vit fáa tey dugnaligastu fólkini inn í vinnuna.

Her vil eina skipan grundað á marknaðartreytir við frítt og lætt umsetiligum veiðurættindum vera tann besta, soleiðis at neyðug tillaging av føroyska flotanum kann fara fram.

Tað er ein sannroynd – sum tað ikki ber til politiskt at lata eyguni aftur fyri, at veiðuloyvi verða handlað í dag, og tað er ein sannroynd, at hesi verða seld fyri sera stórar upphæddir. Tað er sera trupult at síggja tað skilagóða í, at tað ikki skal bera til at veðseta hesi veiðurættindi. Eins skilaleyst, og tað vildi verið, at banna veðseting av sethúsum. Tað er møguligt at tað hevði ført til fallandi prísir á sethúsum, men tað hevði eisini ført til, at ongin nýbygging av týdningi hevði farið fram, og handil hevði bert verið møguligur um so er, at keyparin hevði reiðan pening at gjalda við. Tískil hevði tað ført til, at livistøðið hevði fallið munandi í Føroyum – og í tann mun at peningastovnar høvdu luttikið í fígging av sethúsum kortini, so hevði tað verið til eina rentu á heilt øðrum støði enn ta rentu sum tílík fígging hevur í dag. Somuleiðis førir forboðið móti veðseting av veiðurættindum til, at búskaparliga avkastið av okkara felagsogn gerst minni enn annars, eins og tað í tann mun peningastovnar luttaka í fígging av hesum rættindum, førir til hægru rentu fyri vinnuna, tí váðin er størri enn um veð fekst í veiðurættindinum, og øktan váða fyri peningastovnarnar.

Tað kann ikki vera órímuligt, um ein peningastovnur fíggjar og harvið átekur sær váðan av einum vinnutóli og teimum rættindum í hartil krevjast, at møguleiki er at tryggja seg ímóti at hesi vinnutól og rættindi verða víðariseld, uttan at lánið er afturgoldið? Verandi forboð móti veðseting førir til – í tann mun at feløg við veiðurættindum verða fíggjað, hægri rentu tí váðin er størri enn neyðugt, og í tann mun at tap standast av tílíkari fígging, førir tað til at innlánararnir rinda hetta yvir rentumarginalin.

Og til tess er neyðugt, skal tað bera til at fíggja ein so týðandi tátt í okkara høvuðsvinnu, at møguligt er at taka pant í veiðurættindunum.

Ført verður ofta fram, at ein mark​naðar​skipan hevur við sær stóra spekulatión í virðinum av loyvunum. Tað er tó okkara fatan, at verandi skipan júst hevur við sær, at loyvir verða handlað til virðir, ið grunda seg á formáanina hjá ávísum kapitalsterkum keyparum, heldur enn á veruliga virðið, sum framtíðar veiða hevur. Ein fult útbygd marknaðarskipan hevur við sær, at virðið av loyvinum kemur nærri hesum virði.

